
Mál nr. 373/2009 

M 

og  
Vátryggingafélagið X v/innbúskaskótryggingar (A) 

og  
Vátryggingafélagið Y v/innbúskaskótryggingar (B) 

 
Skemmdir á mottum í geymslu vegna mölfluga á tímabilinu 01.08. 2001 – 01.07. 2009. 

 
Gögn. 

1) Málskot móttekið 23.10. 2009, ásamt fylgiskjölum. 
2) Bréf vátryggingafélags A til nefndarinnar, dags. 04.11. 2009. 
3) Bréf vátryggingafélags B til nefndarinnar, dags. 09.11. 2009. 

 
Málsatvik. 
Fyrirliggjandi gögn upplýsa um aðdraganda máls þessa.   
M kom munum til geymslu á meðan hann dvaldi erlendis. Í ljós komu mölfluguskemmdir sbr.  
fyrirliggjandi gögn en ekki er vitað hvenær þær áttu sér stað á umræddu tímabili.  
M telur greiðsluskyldu fyrir hendi sbr. umfjöllun hans í málskotinu. M hefur eftir 
meindýrafræðingi að tjón sem þetta “getur gerst á nokkrum dögum”. M telur því að tjónið “var því 
allt eins skyndilegt og ekki”. Engin leið hafi verið fyrir hann að fylgjast með teppunum og því geti 
tímaþátturinn ekki skipt máli. 
Vátryggingfélag A hafnar greiðsluskyldu. Það vísar til þess að vátryggingin hafi ekki verið í gildi 
á árinu 2009, hún hafi fallið úr gildi í ágúst 2008 þegar M flutti sig til annars félags B. Í skilmálum 
komi fram að “tjónið skal eiga rætur að rekja til skyndilegs og ófyrirsjáanlegs utanaðkomandi 
atviks á vátryggingatímabilinu”. Félagið telur ósannað að tjónið megi rekja til skyndilegs og 
ófyrirsjáanlegs utanaðkomandi atviks á vátryggingatímabilinu. 
Vátryggingafélag B hafnar greiðsluskyldu.  Félagið telur að ekki hafi verið uppfyllt ákvæði 
skilmála um skyndilegt atvik. Því til viðbótar lætur félagið þess getið að ekki hafi verið sýnt fram á 
að tjónið hafi orðið eftir að vátryggingin tók gildi hjá félaginu. 
 
Álit. 
Þegar tekið er mið af fyrirliggjandi gögnum hefur ekki verið sýnt fram á greiðsluskyldu þeirra 
vátrygginga sem hér um ræðir. Ósannað er að rekja megi tjónið til skyndilegra og ófyrirsjáanlegra 
utanaðkomandi atvika á vátryggingatímabilinu. Þegar af þeirri ástæðu verður ekki fjallað um 
hvenær gera megi ráð fyrir að tjónið hafi átt sér stað.  
Það er grundvallaratriði út frá skilmálum að fjallað sé um tímaþátt tjónsatviks sem þessa vegna 
þess að vátryggingin bætir einungis tjón sem rakið verður til skyndilegs og ófyrirsjáanlegs 
utanaðkomandi atviks. Sönnunarbyrði þess efnis hefur M. Ekki hafa verið lögð fram gögn sem 
sýna fram á að fullnægt sé ákvæðum skilmála. 
 
Niðurstaða. 
Greiðsluskylda er ekki fyrir hendi samkvæmt þeim vátryggingum sem hér um ræðir. 
 

Reykjavík 24. nóvember 2009 

___________________________ 
Rúnar Guðmundsson hdl. 

        ___________________________   __________________________ 

 Valgeir Pálsson hrl.   Jón Magnússon hrl.  


